RELACION
PËR
PROJEKTVENDIMIN
E KËSHILLIT TË MINISTRAVE

PËR
“PËR MIRATIMIN E STRATEGJISË KUNDËR KRIMIT TË ORGANIZUAR DHE KRIMEVE TË RËNDA, 2021-2025”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN 

Projektvendimi i Këshillit të Ministrave synon miratimin e Strategjisë kundër Krimit të Organizuar, 2021-2025, në vijim të dy strategjive të mëparshme: Strategjisë Ndërsektoriale të Luftës kundër Krimit të Organizuar, Trafiqeve të Paligjshme dhe Terrorizmit 2008-2013 dhe Strategjisë Ndërsektoriale të Luftës kundër Krimit të Organizuar, Trafiqeve të Paligjshme dhe Terrorizmit 2013-2020. 
Ministria e Brendshme në bashkëpunim me institucionet e tjera, në rolin e institucionit lider, ka hartuar Strategjinë kundër Krimit të Organizuar dhe Krimeve të Rënda, 2021-2025, si dhe ka planifikuar një sërë objektivash strategjikë, specifikë dhe masa për zbatimin e saj. 
II. VLERËSIMI I PROJEKT-AKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE 

Miratimi i këtij projektakti është diktuar nga nevoja për rinovimin e Strategjisë Ndërsektoriale të Luftës kundër Krimit të Organizuar, Trafiqeve të Paligjshme dhe Terrorizmit, 2013-2020 dhe planeve të veprimit. Gjithashtu, ky projektakt është parashikuar të miratohet në tremujorin e katërt, si një nga masat për përmbushjen e detyrimeve nën kapitullin 24 në kuadër të Planit Kombëtar për Integrimin Evropian (PKIE) 2020-2022. 

Projektvendimi është në përputhje me nenin 100, pika 1 e Kushtetutës, ku parashikohet se Këshilli i Ministrave përcakton drejtimet kryesore të politikës së përgjithshme shtetërore; vendimin e Këshillit të Ministrave nr. 502, datë 13.09.2017 “Për përcaktimin e fushës së përgjegjësisë shtetërore të Ministrisë së Brendshme”, ku sanksionohet se Ministria e Brendshme, në përputhje me Kushtetutën dhe legjislacionin në fuqi është institucioni përgjegjës për rendin dhe sigurinë publike. 

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME 

Strategjia kundër Krimit të Organizuar dhe Krimeve të Rënda, 2021-2025 parashikon objektivat strategjikë, qëllimet, objektivat specifikë si dhe veprimtaritë përkatëse që duhet të realizohen për përmbushjen e këtyre objektivave sipas afateve të përcaktuara.
Ky dokument ka si qëllim jetësimin dhe realizimin në kohë dhe më cilësi të 3 objektivave strategjikë, duke synuar uljen e kërcënimit dhe ndikimit të krimit të organizuar dhe krimeve të rënda, mbrojtjen e qytetarëve, institucioneve dhe ekonomisë, si dhe parandalimin e krimit të organizuar dhe krimeve të rënda, të cilat arrihen duke zbatuar masat nga institucionet përgjegjëse brenda afateve kohore të përcaktuara. Strategjia synon arritjen e rezultateve nëpërmjet koordinimit me institucionet publike dhe agjencitë ligjzbatuese relevante në këtë fushë, duke marrë parasysh mësimet e nxjerra nga dokumentet e mëparshme strategjike, praktikat më të mira të vendeve partnere, si dhe rekomandimet në procesin e integrimit evropian.

IV. VLERËSIMI I LIGJSHMËRISË, KUSHTETUTESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektvendimi i paraqitur është në harmoni me rendin juridik të brendshëm. Ai është në përputhje me Kushtetutën e Republikës së Shqipërisë dhe veçanërisht nenin 100 të saj, sipas të cilit “Këshilli i Ministrave merr vendime për përcaktimin e drejtimeve kryesore të politikës shtetërore”, vendimin nr. 502, datë 13.09.2017 të Këshillit të Ministrave, “Për përcaktimin e fushës së përgjegjësisë shtetërore të Ministrisë së Brendshme”. 
V. VLERËSIMI I SHKALLËS SË PËRAFRIMIT ME ACQUIS COMMUNAUITAIRE (PËR PROJEKT-AKTET NORMATIVE)

Ky projektvendim nuk përafron në vetvete një akt të legjislacionit të Bashkimit Europian, por do të shërbejë si instrument për adresimin e rekomandimeve të Bashkimit Evropian për fushën e rendit dhe sigurisë publike. 
VI. PËRMBLEDHJE SHPJEGUESE E PËRMBAJTJES SË PROJEKT-AKTIT 
Projekakti përmban kontekstin strategjik i cili përshkruan qëllimin e hartimit të  këtij dokumenti, përgjigjen ndaj krimit të organizuar dhe krimeve të rënda nëpërmjet tre politikave kryesore, misionin dhe vizionin, analizën e riskut, qasjen strategjike, qëllimin e objektivave strategjikë të këtij dokumenti, si dhe mënyrën e  monitorimit dhe vlerësimit të tyre. 

Ky dokument mbështetet në 3 objektiva strategjikë si më poshtë:  
1. Ulja e kërcënimit dhe ndikimit të krimit të organizuar dhe krimeve të rënda;

2. Mbrojtja e qytetarëve, institucioneve dhe ekonomisë;

3. Parandalimi. 

Strategjia përbëhet nga 3 drejtime kryesore, duke kombinuar masa goditëse, mbrojtëse dhe parandaluese kundër krimit të organizuar dhe krimeve të rënda. Këto drejtime mbështeten nga disa qëllime dhe objektiva specifikë të përcaktuara për realizimin e tyre. Hartimi i objektivave strategjikë, specifikë dhe veprimtarive që duhet të kryhen është bërë në bashkëpunim të ngushtë dhe gjithëpërfshirës me institucionet që kanë kontribuar në hartimin e këtij dokumenti. 

Objektivi strategjik 1 “Ulja e kërcënimit dhe ndikimit të krimit të organizuar dhe krimeve të rënda” konsiston në 2 qëllime dhe 9 objektiva specifikë si:
· Qëllimi 1.1 Ulja e veprimtarive të krimit të organizuar dhe krimeve të rënda

· Objektivi specifik 1.1.1 Goditja e veprimtarive kriminale në fushën e narkotikëve; 
· Objektivi specifik 1.1.2 Goditja e trafiqeve të paligjshme

· Objektivi specifik 1.1.3 Ulja e Krimit Kibernetik

· Objektivi specifik 1.1.4 Goditja e krimit ekonomik dhe pastrimit të parave

· Qëllimi 1.2 Goditja dhe shkatërrimi i strukturave të krimit të organizuar

· Objektivi specifik 1.2.1 Hetimi, ndjekja penale dhe dënimi i drejtuesve dhe anëtarëve të strukturave kriminale 

· Objektivi specifik 1.2.2 Forcimi i bashkëpunimit policor ndërkombëtar

· Objektivi specifik 1.2.3 Kapja e personave në kërkim ndërkombëtar

· Objektivi specifik 1.2.4 Marrëdhëniet juridiksionale me autoritetet e huaja

· Objektivi specifik 1.2.5 Regjimi i posaçëm në burgun e sigurisë

Objektivi strategjik 2 “Mbrojtja e qytetarëve, institucioneve dhe ekonomisë” konsiston në 3 qëllime dhe 5 objektiva specifikë si: 

· Qëllimi 2.1 Garantimi i sigurisë fizike dhe jetës

· Objektivi specifik 2.1.1 Mbrojtja e shëndetit dhe jetës së dëshmitarëve, bashkëpunëtorëve, fuksionarëve të drejtësisë dhe viktimave të trafikimit

· Qëllimi 2.2 Përmirësim i kapaciteteteve profesionale dhe logjistike
· Objektivi specifik 2.2.1 Rritja e profesionalizmit

· Objektivi specifik 2.2.2 Investime dhe mbështetja logjistike

· Qëllimi 2.3 Dobësimi i motivit financiar për përfshirje në krim të organizuar

· Objektivi specifik 2.3.1 Zbatimi i qasjes parandaluese me karakter pasuror dhe ekonomik ndaj subjekteve të lidhur me veprimtari të krimit të organizuar dhe krimet e rënda

Objektivi strategjik 3 “Parandalimi” konsiston në 2 qëllime dhe 2 objektiva specifikë si: 

· Qëllimi 3.1 Rritja e vetëdijësimit për risqet dhe pasojat e krimit të organizuar

· Objektivi specifik 3.1.1 Realizimi i fushatave për rritjen e ndërgjegjësimit me përfshirjen e institucioneve qendrore dhe vendore,  shoqërisë civile, biznesit, medies dhe aktorëve të tjerë për parandalimin e krimit të organizuar.

· Qëllimi 3.2 Zhvillimi alternativ
· Objektivi specifik 3.2.1 Ofrimi dhe koordinimi i mbështetjes së brendshme/huaj për zona dhe komunitete vulnerabël

VII. INSTITUCIONET DHE ORGANET QË NGARKOHEN PËR ZBATIMIN E KËTIJ AKTI
Strategjia kundër Krimit të Organizuar dhe Krimeve të Rënda, 2021-2025 do të zbatohet nga ministritë e linjës, institucionet e pavarura të cilat kanë një rol të veçantë në çështjet e krimit të organizuar dhe krimeve të rënda, si dhe institucionet shtetërore në nivel qendror dhe vendor. 

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKT-AKTIT 
Nisma për hartimin e këtij projektakti është ndërmarrë nga Ministria e Brendshme si institucion përgjegjës për fushën e rendit dhe sigurisë publike  bazuar kjo dhe në fushën e saj të përgjegjësisë të rregulluar me vendimin nr. 502, datë 13.09.2017, të Këshillit të Ministrave “Për përcaktimin e fushës së përgjegjësisë shtetërore të Ministrisë së Brendshme”. 

Ministritë e linjës, institucione të tjera si Drejtoria e Përgjithshme e Policisë së Shtetit, Prokuroria e Përgjithshme, Shërbimi Informativ i Shtetit, Struktura e Posaçme kundër Korrupsionit dhe Krimit të Organizuar etj. kanë dhënë kontributin e tyre gjatë fazës së hartimit të kësaj strategjie. 
Projektvendimi dhe relacioni shoqërues do të përcillen me shkresë zyrtare për mendim pranë:

Drejtorisë së Përgjithshme të Policisë së Shtetit;
Agjencisë së Administrimit të Pasurive të Sekuestruara dhe të Konfiskuara;

Prokurorisë së Përgjithshme;

Strukturës së Posaçme kundër Korrupsionit dhe Krimit të Organizuar;
Këshillit të Lartë Gjyqësor;

Këshillit të Lartë të Prokurorisë;

Autoritetit Kombëtar për Certifikimin Elektronik dhe Sigurinë Kibernetike;
Shërbimit Informativ të Shtetit. 
Ndërsa nëpërmjet sistemit e-aktet pranë: 

Ministrisë së Drejtësisë; 
Ministrisë së Infrastrukturës dhe Energjisë;
Ministrisë së Mbrojtjes;

Ministrisë së Kulturës;
Ministrisë për Evropën dhe Punët e Jashtme;
Ministrisë së Financave dhe Ekonomisë;

Ministrisë së Arsimit, Sportit dhe Rinisë;
Ministrisë së Bujqësisë dhe Zhvillimit Rural;
Ministrisë së Shëndetësisë dhe Mbrojtjes Sociale;
Ministrisë së Turizmit dhe Mjedisit.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE 
Efektet financiare përllogariten nga çdo institucion bazuar në implementimin e aktiviteteve të masave përkatëse që janë të parashikuara në Planin e Veprimit të kësaj Strategjie. Efektet financiare përballohen nga buxhetet respektive vjetore të institucioneve të ngarkuara me zbatimin e Strategjisë, në mënyrë të detajuar.

